
Mazkur muammolarni bartaraf etish uchun davlat tomonidan investitsion loyihalarni qoʻllab-

quvvatlash, innovatsion texnologiyalarni joriy etishni ragʻbatlantirish va ilmiy-tadqiqot faoliyatini 

rivojlantirish zarur. 

Xulosa qilib aytganda, kimyo sanoati korxonalarida resurslardan samarali foydalanish ishlab 

chiqarish samaradorligini oshirishning muhim omillaridan biri hisoblanadi. Xomashyo, energiya, suv 

va mehnat resurslaridan oqilona foydalanish orqali mahsulot tannarxini kamaytirish, raqobatbardosh 

mahsulot ishlab chiqarish hamda korxonalarning iqtisodiy barqarorligini ta’minlash mumkin. 

Tadqiqot natijalari shuni ko‘rsatadiki, kimyo sanoatida resurslardan samarali foydalanish nafaqat 

iqtisodiy foyda keltiradi, balki ekologik xavfsizlikni ta’minlash va “yashil iqtisodiyot” tamoyillarini 

rivojlantirishga ham xizmat qiladi.  

Shuningdek, malakali mutaxassislar tayyorlash, investitsiyalarni jalb etish va ilmiy-tadqiqot 

ishlarini rivojlantirish orqali kimyo sanoati korxonalarining xalqaro bozordagi raqobatbardoshligini 

yanada oshirish mumkin. Natijada mamlakat sanoat salohiyati mustahkamlanib, iqtisodiy rivojlanish 

va ekologik barqarorlik taʼminlanadi. 

MINTAQAVIY RAQAMLI TAYYORLIK INDEKSINING HUDUDIY IQTISODIY 

OʻSISHGA TAʼSIRI 

 

ВЛИЯНИЕ РЕГИОНАЛЬНОГО ИНДЕКСА ЦИФРОВОЙ ГОТОВНОСТИ НА 

ТЕРРИТОРИАЛЬНЫЙ ЭКОНОМИЧЕСКИЙ РОСТ  

 

THE IMPACT OF THE REGIONAL DIGITAL READINESS INDEX ON TERRITORIAL 

ECONOMIC GROWTH 

 

Axmedova D.N. 
Buxoro innovatsiyalar universiteti 

 

Annotatsiya 

Ushbu maqolada mintaqaviy raqamli tayyorlik indeksining hududiy iqtisodiy oʻsishga taʼsiri 

nazariy va empirik jihatdan tadqiq etiladi. Tadqiqotda Oʻzbekiston Respublikasining 14 ta hududi 

misolida raqamli infratuzilma, raqamli koʻnikmalar, raqamli iqtisodiyot va elektron hukumat 

xizmatlarining yalpi hududiy mahsulot (YaHM) dinamikasiga taʼsiri baholangan. Olingan natijalar 

raqamli tayyorlik darajasining 1 punktga oshishi hududiy iqtisodiy oʻsish surʼatini oʻrtacha 0,42 

punktga oshirishini koʻrsatdi. Shuningdek, maqolada hududlararo raqamli tengsizlikni kamaytirish 

boʻyicha takliflar ishlab chiqilgan. 

Kalit soʻzlar: raqamli iqtisodiyot, mintaqaviy tayyorlik indeksi, hududiy iqtisodiy oʻsish, 

raqamli infratuzilma, yalpi hududiy mahsulot, elektron hukumat, raqamli tengsizlik. 

 

В данной статье теоретически и эмпирически исследуется влияние регионального 

индекса цифровой готовности на территориальный экономический рост. На примере 14 

регионов Республики Узбекистан оценено воздействие цифровой инфраструктуры, цифровых 

навыков, цифровой экономики и услуг электронного правительства на динамику валового 

регионального продукта (ВРП). Полученные результаты показали, что повышение уровня 

цифровой готовности на 1 пункт в среднем увеличивает темпы регионального экономического 

роста на 0,42 пункта. Также в статье разработаны предложения по сокращению 

межрегионального цифрового неравенства. 

Ключевые слова: цифровая экономика, региональный индекс готовности, 

территориальный экономический рост, цифровая инфраструктура, валовой региональный 

продукт, электронное правительство, цифровое неравенство. 

 

This article theoretically and empirically examines the impact of the regional digital readiness 

index on territorial economic growth. Based on the case of 14 regions of the Republic of Uzbekistan, 

the effect of digital infrastructure, digital skills, digital economy and e-government services on the 

dynamics of gross regional product (GRP) is assessed. The obtained results demonstrate that a one-

point increase in the level of digital readiness raises the rate of regional economic growth on average 

by 0.42 points. The article also provides recommendations for reducing inter-regional digital 

inequality. 

Keywords: digital economy, regional readiness index, territorial economic growth, digital 

infrastructure, gross regional product, e-government, digital inequality. 

 

XXI asrning ikkinchi oʻn yilligida raqamli texnologiyalar iqtisodiy oʻsishning asosiy 

drayverlaridan biriga aylandi. Jahon banki maʼlumotlariga koʻra, keng polosasi Internet qamrovining 

10 foizga oshishi rivojlanayotgan mamlakatlar yalpi ichki mahsulotining oʻrtacha 1,38 foizga 

oʻsishiga olib keladi. Oʻzbekistonda ham Prezidentning 2020 yil 5 oktyabrdagi PF-6079-sonli 

Farmoni bilan tasdiqlangan «Raqamli Oʻzbekiston – 2030» strategiyasi doirasida barcha 

hududlarning raqamli transformatsiyadan mutanosib foydalanishi maqsad qilib qoʻyilgan[1]. 

Shu bilan birga, Oʻzbekiston hududlarining raqamli tayyorlik darajasi sezilarli tarzda 

farqlanadi: Toshkent shahri va yirik sanoat markazlari (Samarqand, Buxoro viloyatlari) liderlik 

qilayotgan boʻlsa, agrar-industrial hududlar (Qoraqalpogʻiston, Surxondaryo, Jizzax) orqada 

qolmoqda. Bunday tengsizlik yalpi hududiy mahsulot (YaHM) tuzilmasiga hamda uzoq muddatli 

iqtisodiy oʻsish salohiyatiga jiddiy taʼsir koʻrsatadi. 

Tadqiqotning maqsadi – mintaqaviy raqamli tayyorlik indeksining (MRTI) hududiy iqtisodiy 

oʻsishga taʼsirini miqdoriy baholash va shu asosda amaliy tavsiyalar ishlab chiqishdan iborat. 

Oʻzbekiston Respublikasi hududlari kesimida raqamli tayyorlikni baholashning kompleks 

indeksini ishlab chiqish va uning yalpi hududiy mahsulot dinamikasiga taʼsirini ekonometrik usullar 

yordamida miqdoriy oʻlchashdan iborat. 

Iqtisodiy oʻsishda texnologik omillarning oʻrnini ilk bor R.Solow[3] ekzogen oʻsish modelida 

koʻrsatib bergan boʻlsa, P.Romer[2] va R.Lucas endogen oʻsish nazariyasida bilim va inson 

kapitalining hal qiluvchi ahamiyatga ega ekanligini asoslab berdi. Keyingi tadqiqotlarda axborot-

kommunikatsiya texnologiyalarining (AKT) umumiy omil unumdorligiga taʼsiri miqdoriy jihatdan 

isbotlandi. 

Mintaqaviy miqyosda Z.Miao va M.Liu[4] Xitoy provinsiyalari misolida, J.Barefoot va 

hammualliflari[5] AQSh shtatlari misolida raqamli infratuzilma va YaHM oʻrtasida mustahkam 

musbat bogʻliqlik mavjudligini koʻrsatishgan. Jahon iqtisodiy forumining Network Readiness Index 

(NRI) hamda Xalqaro telekommunikatsiya ittifoqining ICT Development Index (IDI) raqamli 

tayyorlikni baholashning asosiy xalqaro metodologiyalaridir. 

Oʻzbekiston sharoitida M.Toshmurodova[7], S.Gʻulomov[8], A.Boʻriev[8] ishlarida asosan 

mamlakat miqyosidagi raqamli iqtisodiyot holati yoritilgan, biroq hududlar kesimida kompleks 

baholash va ekonometrik tahlil yetarlicha amalga oshirilmagan. Mazkur maqola aynan shu boʻshliqni 

toʻldirishga qaratilgan. 

Tadqiqotda mintaqaviy raqamli tayyorlik indeksi (MRTI) toʻrt asosiy komponent boʻyicha 

shakllantirildi: 

1) raqamli infratuzilma – optik tolali kabel qamrovi, 4G/5G tarmoq qamrovi, Internet tezligi; 

2) raqamli koʻnikmalar – AKT sohasidagi mutaxassislar ulushi, raqamli savodxonlik darajasi; 

3) raqamli iqtisodiyot – elektron tijorat hajmi, IT-park rezidentlari soni, IT-xizmatlar eksporti; 

4) elektron hukumat – «Yagona interaktiv davlat xizmatlari portali» orqali koʻrsatilgan 

xizmatlar soni, raqamli hujjat aylanmasi ulushi. 

Har bir komponent 0 dan 100 gacha miqyosda normallashtirildi va teng vazn (25%) usulida 

birlashtirildi. Maʼlumotlar manbalari sifatida Statistika agentligi, Raqamli texnologiyalar vazirligi va 

IT-Park ning 2021–2024 yillardagi rasmiy hisobotlaridan foydalanildi. 

Iqtisodiy oʻsish bilan oʻzaro aloqani baholash uchun panel regressiya modeli qurildi: 

ln(YaHMit) = α + β₁·MRTIit + β₂·INVit + β₃·LABit + μi + εit,                              (1) 

bu yerda: YaHMᵢₜ – i-hududning t-yildagi yalpi hududiy mahsuloti; MRTIᵢₜ – raqamli 

tayyorlik indeksi; INVᵢₜ – asosiy kapitalga yoʻnaltirilgan investitsiyalar; LABᵢₜ – band aholi soni; 

μᵢ – hududiy tasodifiy effekt; εᵢₜ – tasodifiy xato. 

Empirik baholash 2021–2024 yillar oraligʻidagi panel maʼlumotlar asosida tasodifiy effektlar 

modeli (Random Effects Model) yordamida amalga oshirildi. Modelning ishonchliligi Pirson 

korrelyatsiya koeffitsiyenti, t-statistika va determinatsiya koeffitsiyenti (R²) yordamida tekshirildi. 

Oʻzbekiston Respublikasining 14 hududi boʻyicha 2024 yil holatiga MRTI hisoblab chiqildi. 

Natijalarga koʻra, indeks qiymati boʻyicha hududlar sezilarli darajada tafovut qiladi: lider – Toshkent 

shahri (82,4 ball), oxirgi oʻrindagi hudud – Qoraqalpogʻiston Respublikasi (38,7 ball). Bu 2,1 baravar 

farqni anglatadi. Asosiy natijalar 1-jadvalda keltirilgan. 

 

1-jadval 

Oʻzbekiston hududlari boʻyicha MRTI va YaHM oʻsish surʼatlari (2024 y.) 

Hudud MRTI balli YaHM oʻsish surʼati, % Guruh 

Toshkent shahri 82,4 8,9 Yuqori 

Toshkent viloyati 71,2 7,8 Yuqori 

Samarqand viloyati 64,5 7,4 Oʻrta 

Buxoro viloyati 62,8 7,1 Oʻrta 

Andijon viloyati 59,3 6,9 Oʻrta 

Namangan viloyati 56,7 6,6 Oʻrta 

Fargʻona viloyati 55,9 6,5 Oʻrta 

Navoiy viloyati 54,2 6,8 Oʻrta 

Xorazm viloyati 49,8 5,9 Past 

Qashqadaryo viloyati 47,3 5,7 Past 

Sirdaryo viloyati 45,6 5,4 Past 

Jizzax viloyati 44,1 5,2 Past 

Surxondaryo viloyati 41,5 4,9 Past 

Qoraqalpogʻiston R. 38,7 4,6 Past 

Manba: muallif tomonidan hisoblab chiqilgan. 

Yuqoridagi jadvaldan koʻrinib turibdiki, yuqori MRTIga ega boʻlgan hududlar bir vaqtning 

oʻzida yuqori iqtisodiy oʻsish surʼatiga ham ega. Pirson korrelyatsiya koeffitsiyenti 0,89 ga teng 

boʻlib, bu ikki koʻrsatkich oʻrtasida kuchli musbat bogʻliqlik borligini bildiradi (r<0,01). 

Ekonometrik baholash natijalari MRTI koeffitsiyenti β₁=0,42 (t-statistika=4,87, r<0,01) 

ekanligini koʻrsatdi, yaʼni raqamli tayyorlik indeksining 1 punktga oshishi YaHMning 0,42 foizga 

oʻsishiga olib keladi. Determinatsiya koeffitsiyenti R²=0,76 modelning yuqori tushuntirish kuchiga 

ega ekanligidan dalolat beradi. 

Komponentlar tahlili shuni koʻrsatdiki, iqtisodiy oʻsishga eng kuchli taʼsir koʻrsatadigan omil 

– raqamli iqtisodiyot komponenti (β=0,28), undan keyin raqamli infratuzilma (β=0,21) va raqamli 

koʻnikmalar (β=0,18) turadi. Elektron hukumat xizmatlarining taʼsiri nisbatan kam (β=0,11) boʻlsa-

da, statistik jihatdan ahamiyatli. Toshkent shahri va Qoraqalpogʻiston oʻrtasidagi MRTI farqi 43,7 

punktni tashkil qiladi, bu YaHM jon boshiga koʻrsatkichlaridagi 3,4 baravar tafovutni tushuntirishda 

muhim omil hisoblanadi. 

Olib borilgan tadqiqot natijalari shuni koʻrsatdiki, mintaqaviy raqamli tayyorlik indeksi 

hududiy iqtisodiy oʻsishning muhim omili boʻlib xizmat qiladi. Olingan natijalar Miao va Liu (2022), 

Barefoot va boshqalar (2018) tomonidan oʻrganilgan xorijiy tajriba bilan uygʻunlikda boʻlib, raqamli 

infratuzilma va iqtisodiy oʻsish oʻrtasidagi musbat bogʻliqlikni Oʻzbekiston sharoitida ham 

tasdiqlaydi. 

Ekonometrik baholashlar raqamli tayyorlikning 1 punktga oshishi iqtisodiy oʻsish surʼatini 

oʻrtacha 0,42 punktga oshirishini isbotladi. Bu natija «Raqamli Oʻzbekiston – 2030» strategiyasi 

doirasida hududiy raqamli transformatsiyani jadallashtirish zarurligini qoʻllab-quvvatlaydi. Tadqiqot 

asosida quyidagi amaliy takliflar ishlab chiqildi: 

birinchidan: kam tayyor hududlarga (Qoraqalpogʻiston, Surxondaryo, Jizzax) yoʻnaltirilgan 

raqamli infratuzilma investitsiyalarining ulushi kamida 35–40 foizgacha oshirib borilishi lozim. Bu 

hududlararo tengsizlikni kamaytirishga koʻmaklashadi; 

ikkinchidan: har bir viloyat miqyosida raqamli iqtisodiyot klasterlarini shakllantirish, IT-park 

filiallarining doimiy faoliyatini taʼminlash maqsadga muvofiq. Joriy holatda IT-Park filiallari asosan 

yirik shaharlarda joylashgan; 

uchinchidan: raqamli koʻnikmalar boʻyicha hududiy asimmetriyani kamaytirish uchun kasb-

hunar kollejlari va oliy taʼlim muassasalarida AKT yoʻnalishidagi qabul kontingentini oshirishni, 

shuningdek, «One Million Uzbek Coders» kabi loyihalarni kam tayyor hududlarga kengaytirishni 

tavsiya etamiz; 

toʻrtinchidan: mintaqaviy raqamli tayyorlik indeksini doimiy ravishda hisoblab borish va uni 

hududiy iqtisodiy siyosat samaradorligini baholashning asosiy indikatorlaridan biriga aylantirish 

zarur. 

Tadqiqotning keyingi yoʻnalishlari sifatida MRTIning kichik biznes faolligi, toʻgʻridan-toʻgʻri 

xorijiy investitsiyalar va aholi turmush farovonligiga taʼsirini oʻrganish maqsadga muvofiqdir. 

